
831 hitz

Kultura bultzatzeko museoa? 

Hamar urteren buruan, ikuspuntu hobea dago Guggenheimek kultur sorkurtzaren inguruan izan duen eraginaz aritzeko. 'Espektakulu' hitza sarri azaldu da galdetutakoen artean. 

Xabier Martin 

Donostia 

Kultura lagundu edo oztopatu? Guggenheimek sorkuntzari egingo zizkion mesede eta kalteen inguruan luze-zabal hitz egin zen duela hamar urte. Gehienek orduan zuten usteari eusten diote egun. 

Iban Zaldua 

(Idazlea) 

1. Bai, izan naiz, lauzpabost aldiz-edo, baina ez delako aukera gehiagorik sortu: gustura joango nintzen gehiagotan. Espektakularra iruditu izan zait beti, espektakulu hitzaren zentzu postmodernoan: ez dago Guggenheim baino leku hoberik ikusteko nola ordezkatu duen espektakuluak artea. 

2. Tira, zaila da esatea zer gertatuko ote zen dirutza hura guztia kultura arloko beste gauza batzuetan inbertitu izan balitz, kontua ez baita gastatzea, nola gastatzen den baizik. Zaila da, eta bertigo pixka bat ematen du, egia aitortzeko: gure arloan, literaturan, horren diru gutxi manejatu ohi dugunez, zifra horiek guztiz kosmikoak iruditzen zaizkigu (zenbat itzulpen egin zitezkeen titaniozko metro karratu baten kostuarekin?). Edonola ere, ezin da Guggenheimaren arrakasta industriala ukatu: berarekin urrats sendo bat eman dugu Euskal Herria parke tematiko erraldoia bihurtzeko bidean, Europa guztiari gertatzen ari zaion moduan, bestalde... 

Anjel Lertxundi 
(Idazlea) 

1. Hargatik edo haatik interesa piztu didaten erakusketetara joaten saiatu naiz. Eta dezente izan dira interesa sortu didatenak. Oro har, erakusleiho ederra da, gauza interesgarri asko ikusteko aukera eskaintzen du etxetik irten gabe, eta abar. Gauza bertsuak esan ditzaket, ordea, pare-parean dagoen Arte Ederretako museoagatik ere. 

2. Kultur sorkuntzan ikusleak ere sartzen baitira, ikusleari egin dio ekarpenik handiena. Euskal ikuslea erakarri du, ohitu du, interesatu du, eta, aldi berean, kultur-turistizatu du. Erakusleiho erraldoiak lan hori bete du. Euskal produkzio artistikoari ekarpenik egin dion? Hamar urte bakarrik pasatu dira eta denbora gehiago behar da halako analisiak egiteko. Hala ere, ezezkoan nago. Guggenheim ez zen sortu euskal produkzioa sustatzeko -inoiz besterik saldu nahi izan bazaigu ere- eta nago euskal produkzioa gaur ezagutzen dugun berdin-berdina izango zela Guggenheim museorik gabe ere. Ez etsai, ez adiskide, bakoitza bere bidetik joan da. Gainera, egon den debate kultural, debate artistiko urria ez da Guggenheimen bidetik etorri. Nolanahi ere, nire ustez bada arazo larriagorik: kulturaren estamentu guztiei eragiten dien hipoteka bat ordaintzen ari gara. Horrek Bilbo biziberritzeko balio izan omen du. Ondo da. Baina administrazioaren estamentu guztiek ordaintzen dute zerbitzu hori, edo kulturak bakarrik? Hori da koska, hori da kultur hipotekaren adar zorrotz titaniozkoa. 

Itxaro Borda 

(Idazlea) 

1. Guggenheim museoan askotan egon naiz. Bilbora noan aldi oroz noa Guggenheimera. Gustatzen zait hirian nola kokatzen den, hiriari nolako izpiritua, hau da, arte garaikideak orokorki ikusleengan sortzen dakien izpiritu airosa eta irekia txertatzen dion, egoitzaren arkitektura eta erakusketak, azkenak adibidez Durer eta Kiefer. 

2. Ekonomikoki segur aski ekarpen handia ekarri dio kulturari, Bilbori, Bizkaiari eta Euskal Herri osoari. Jalgi Hadi Plazara ene nobelan sartu dut saihets pertsonaia gisa, Guggiren tokia gure sinbolotegian azpimarratzeko. Ohartzen naiz ordea ez duela euskal arte garaikidearen bitrina funtziorik betetzen, oraindik museo bat baino arkitektura bat da ene ustez. 

Asier Altuna 
(Zinemagilea) 

1. Museoan hamar bat aldiz izan naiz. Batzuetan lanean, estekikoki jokoa ematen baitu bertan irudiak filmatzeko, eta beste batzuetan bisitari gisa. Kanpoan egin izan diren kontzertuetako batzuetan ere izan naiz. Arkitektura aldetik erakargarria iruditzen zait, tokian oso ondo kokatua, oso bisuala, eta begiratzen duzun alde guztietatik, zerbait berria erakusten dizu. Indarra dauka eta kadukatzen ez den puntua ematen dit; kanpotik ikusten dudan bakoitzean berri berria dagoela dirudi. 

2. Uste dut arte garaikideko museo bezala bere funtzioa oso ondo betetzen duela (hiriari bere irudia eman dio, turisten argazkiak asko goxatzen ditu atzealdean, eta bertako kafetegian pintxo goxoak jan daitezke). Funtzio bat betetzen du, bai, museo honek, turistak erakartzen ditu (turista hauei igual zaie eliza erromanikoak edo Warholen tomate potoak ikusi). Bisitarien kopuruen aldetik eta erakusten diren obren egileen izenak kontuan hartuta, arrakastatsuak dirudite museo honen lehenengo hamar urteek, baina, artea museo bat bisitatzea baino zerbait gehiago dela uste dudanez, nahiago dut egunero arte munduan egiten diren apustu txikien alde egin, artea espektakulu bihurtzen denean, atraktibo turistiko bihurtzen denean, bere benetako funtzioa galtzen baitu. 

Ander Lipus 
(Antzerkigilea) 

1. Guggenheim ezagutzen dut, baina behin bakarrik egon naiz, nire obra bat taularatzen, barruan duen auditoriumean. 1997an esan genuen zer ekarriko zuen museo horrek, eta hamar urte joan direnean bete egin dira usteak. Metalezko hilerri bat da niretzat, Euskal Herrian egin den museo mailako proiektu penagarriena. Bilbori asko eman diola esaten dute askok, baina ni, adibidez, Bilbon bizi nintzen lehen, eta orain Bilbotik joan naiz. 

2. Euskal kultur sorkuntzari ez dio inolako ekarpenik egin. Nik museo horren egiturak errespetatzen ditut, baina ez naiz proiektuaren aldekoa, erabat aurkakoa baizik, lehergailu batek zartatuko balu ere, niri bost. 

Anjel Mari Peñagarikano 
(Bertsolaria) 

1. Ez naiz inoiz izan; beraz, ezin dut inolako iritzirik eman lehenengo galderaren inguruan. 

2. Bere garaian laguntza iturri guztiak bat-batean agortu zituen. Hamar urteko distantzia honetan, harrigarria egiten zait orduan aurka zeuden askok eta askok gaur kultur ikurtzat hartzea. 

 

Inkesta 

1. Guggenheim museoan izan zara inoiz? Zenbat aldiz? Zer iruditu zaizu? 

2. Hamar urteko ibilbidea kontuan hartuta, zer-nolako ekarpena egin dio Guggenheimek kultur sorkuntzari? Zer onura eta zer kalte ekarri dizkio? 

